
Vegvísir að vistvænni mannvirkjagerð 2030 - mál nr. 112/2022 
– umsögn Reykjavíkurborgar  

Reykjavíkurborg fagnar útgáfu Vegvísis að vistvænni mannvirkjagerð 2030. Til að ná 
markmiðum um kolefnishlutleysi er mikilvægt að bæði stjórnvöld og hagaðilar setji markmiðin 
hátt hvað varðar losun bygginga og lítum við svo á að vegvísirinn sé mikilvægt skref í rétta 
átt. Við hlökkum til áframhaldandi samtals og samstarfs við stjórnvöld og hagaðila um þær 
krefjandi áskoranir sem takast þarf á við í þessum efnum. 

 
Skipulagsmál: 

Mikil áhersla er lögð á byggingar í vegvísinum en afar lítið fjallað um mikilvægi skipulags 
bæja og borgar. Reykjavíkurborg hefði gjarnan vilja sjá að skipulag með grænum áherslum 
hefði fengið meira rými í vegvísinum, þar sem grunnsteinninn að kolefnislosun hverfa er 
lagður á skipulagsstigi með áherslum á vistvænar samgöngur, þjónustu í nærumhverfi, 
úrgangsmál, gróðursetningu o.fl.  

Lífsferilsgreiningar: 

Reykjavíkurborg styður heilshugar að unnið sé að samræmdri aðferðafræði við gerð 
lífsferilsgreininga bygginga, aðgerð 5.1.3. Aðgerðin mun styðja við þá vinnu hjá 
Reykjavíkurborg þar sem nú er unnið að töluverðum fjölda vistferilsgreininga fyrir byggingar 
sem eru í BREEAM vottunarferli. Reykjavíkurborg kallar eftir því að settur verði rammi sem 
hægt er að vinna eftir eins fljótt og auðið er, auk þess sem viðeigandi hugbúnaður og 
leiðbeiningar fylgi. Mikilvægt er að tryggja að sú aðferðafræði og hugbúnaður sem valinn er 
vinni með þeim kröfum sem gerðar eru til vistferilsgreininga í helstu vistvottunarkerfum fyrir 
byggingar sem þegar er unnið með hérlendis. Í BREEAM eru t.a.m. gerðar ákveðnar kröfur til 
bæði kerfismarka og hugbúnaðar.  

Auk mikilvægi þess að aðferðafræði, tæki og tól séu gerð aðgengileg sem fyrst, þá er afar 
mikilvægt að þessari aðgerð sé tryggt fjármagn til lengri tíma þar sem fyrirséð er að viðhalda 
þarf aðferðafræðinni þar sem sífellt er unnið að þróun lífsferilsgreininga. Því þarf að 
endurskoða samræmda aðferðafræði fyrir Ísland reglulega. Einnig þarf að tryggja fjármögnun 
svo að hægt verði að halda utan um og viðhalda gagnagrunnum fyrir byggingarefni sem eru í 
notkun hérlendis. 

 

 



 
 

 

Orkunotkun á framkvæmdasvæði 

Í kafla 2.5 Hvað get ég gert? er að finna dæmi um aðgerðir verktaka á framkvæmdasvæðum, 
þar sem m.a. er fjallað um að öll orkunotkun á framkvæmdasvæðum skuli mæld. Mikilvægt er 
að markmið og tilgangur með slíkum skráningum sé skýr til að tryggja að lagt sé í þá vinnu 
að halda utan um orkunotkun. Reykjavíkurborg leggur til að komið verði á kröfu um skil á 
rauntölum um orkunotkun framkvæmdasvæða, líkt og gert er í aðgerð 4.7 um magn úrgangs 
frá framkvæmdasvæðum. Markmiðið með slíkri aðgerð væri að fylgjast með og greina 
raunverulegan árangur í samdrætti á notkun jarðefnaeldsneytis sem og samsetningu 
orkugjafa sem nýttir eru á framkvæmdasvæðum.  

Mikilvægt er að slíkar skráningar fari fram með samræmdum hætti, rafrænt og á einum stað 
líkt og fram kemur í aðgerð 4.7 til að tryggja samanburðarhæfni. Þeir verktakar sem unnið 
hafa að umhverfisvottunum bygginga eru nú þegar vel kunnugir verklagi við slíkar skráningar. 

Leiðrétting: 

Í aðgerð 5.2.4 stendur „Markmið: Að fjölga umhverfisvottuðum nýbyggingum og 
viðhaldsframkvæmdum á vegum Reykjavíkurborgar.“ Orðalagið gefur til kynna að verið sé að 
lýsa aðgerð en ekki markmiði. Því óskar Reykjavíkurborg eftir því að þessi setning verði 
endurorðuð svo hún verði „Markmið: Aukin gæði og minni losun bygginga á vegum 
Reykjavíkurborgar.“ 

